
Югары һәм Түбән Көек
Элек, хәзерге Югары һәм Түбән Көек авыллары урнаш​кан урыннарда тоташ кара ур​ман булган.
Куерып аккан Ашыт су,
Кара урманның төбендә.
Бу юллар "Идегәй" даста​ныннан (167 бит). Түбән Көек авылында әле бүген дә авыл тирәсендәге агачлардан бу​рап эшләнгән келәт бар. Ке​шеләр бу якларга килеп утыр​гач, урманнарны каралты-кура төзү, чәчүлек җир әзерләү өчен кисеп бетергәннәр. Бү​ген, басуда үсеп утырган ае​рым агачлар ("җенле агач​лар"), коры елгалардагы куак​лыклар, торф эченнән чыккан череп бетми калган агач кәү​сәләре һәм тамырлары гына урман булганны искәртеп то​ра. Басу уртасындагы Мүк кү​лендә мүк һәм мүк җиләге үсә. Җирле географик атама​ларда "Каенлык", "Имәнлек", "Таллык", "Яңа тау", "Яңа жир", "Җәнәкәй", "Давылҗанак" дигән, урман белән бәй​ле булган исемнәр сакланып калган. Мүк күле янында кү​мер заводы, ә Атамыш авылы тирәсендә поташ заводы бул​ган. Һәр ике заводка да чимал булып агач хезмәт иткән, туф​ракның урманга хас көлсү, со​ры булуын да әйтсәк, бу як​ларда урман булуына шигебез бөтенләй калмас.
Борынгы бабаларыбыз авылга нигез салганда инеш, елга, күл, аларның да әле чиш​мәләргә бай булган ярын сай​лаганнар. Саф, көмешсыман чиста, мул сулы чишмәләр һәр авылның юлдашы булган. Янәшәдә генә киек-жәнлеккә, җиләк-җимешкә бай урман​ның, балыкка бай елганың бу​луы авыл төзүне тизләткән.
Ашыт елгасына Үртәм ел​гасы койган урында, уң якта, болынга таба авыш булып төшкән урында Түбән Көек, ә аннан 3 км төньяк-көнбатышка таба, инеш буенда, би​ектә Югары Көек авылы ур​нашкан. Революциягә кадәр барлык рәсми документларда да Югары Көек — Кече Көек (Малый Куюк), ә Түбән Көек — Олы Көек (Большой Куюк) дип йөртелгән. Моннан чы​гып, Түбән Көеккә элегрәк нигез салынган булса кирәк, дип әйтә алабыз. Революция​гә кадәр дә рәсми исем белән беррәттән халык телендә хә​зерге исем дә кулланышта йөргән. Түбән Көек түбәндә, иңкелдә урнашканга шулай аталса, Югары Көек биектә, югарыда урнашканга шулай исемләнгән. Авыл аралары якын гына булса да, бер авыл​дан икенче авылны күреп бул​мый.
Авыл нигезләү, чәчүлек җир хәзерләү өчен бу урын​нарда үскән калын урманнар​ны кискәннәр, ут төртеп ян​дырганнар. Урманы янды​рылгач, көйдерелгән урынга урнашкан авылга "Көек" дип исем биргәннәр. Борынгы телебездә "көек" сүзе "яну", "янгын" дигән мәгънәне бел​дерә. Тел галиме Гомәр Саттаров та шул фикерне әйтә. Хәзер дә бит "бәрәңге көй​гән" дип сөйләшәбез. Куша​матны үз-үзенә биреп булма​ган кебек, авылга да исемне беренче чиратта күрше авыл кешеләре биргән булса ки​рәк. Бер караганда бу ике авылга да исем бик җайлы та​былган. Ашытның уң ягында, урман эчендәге көйдерелгән урыннарда урнашкан дистә​ләгән авылга башка исем би​релеп, бары тик шушы ике авылга гына Көек исеменең ябышып калуы гына бераз га​җәпләндерә.
Югары Көек картлары (Кадыйров Гәбдрәхим, Җаббаров Саттар) "Көек" исеме​нең килеп чыгышын бөтенләй башка юнәлештә аңлаталар иде. Бу урыннардагы урман​нар киек җанварларга бай булган. Авылга киек атучылар (аучылар) нигез салганнар. Хәзер дә "Киек каз юлы" ди​гән сүз әйләнештә йөри. Та​рихчы Шиһабетдин Мәрҗәни үзенең "Мөстәфәдел-әхбар..." китабында, югарыда бабайлар әйткәннәрне исбат​лаган сыман, авыл — Түбән Киек дип телгә алына (288 бит).
Олы Киек һәм Кече Киек исемнәре урыс администра​циясенең рәсми документла​рына Большой Куюк, Малый Куюк дип кереп киткән. Ә аннары урысчадан татарчага хәзергечә тәрҗемә ителгән. Татар авылларының гажәеп кызык, хәзерге татар сүзләре​нә охшамаган булуы, беркадәр шушының аркасында бу​луы бар, дип үз фикерен язган иде язучы Мөхәммәт Мәһдиев.

Югары Көектән Кадыйров Гәбдрәхим (1886-1972) бабайның сөйләвенә караган​да Бәрәскә авылыннан Түбән Көек урынына ике гаилә, ә Югары Көек урынына бер гаилә күчеп килгән, шул ук авылдан Саттаров Габдулла​җан (1909-1981) әйтүенә ка​раганда, Югары Көек авылы​на дүрт кеше — аучылар — ки​ек атучылар Көбәк, Үбәк, Мо​таллап, Абуталип нигез сал​ганнар. Тарихчы Гали Рәхим Иске Өҗем авылыннан шәҗәрә күчереп ала. Ул фәндә Нигъмәтҗан шәҗәрәсе була​рак билгеле. Шушы шәҗәрәдә Үбәк һәм Көбәк исемле кеше​ләрнең Түбән һәм Югары Кө​ек авылларына нигез салу​лары әйтелә.
Югары Көек авылы янын​да гына "Бәрәскә елгасы" ди​гән коры елга бар. Шушы ук авылда телдән-телгә күчеп килгән "бронайланып утыр​ма" дигән әйтем саклана. Ягъ​ни, ашаганда сайлап, чүпләп, әллә кем булып утырма, алдынга куйганны аша, син Борнаевлар түгел. Борнаевлар Бәрәскә, Байчыга авылла​рындагы мәшһүр нәсел, сәү​дәгәрләр, байлар. Гадәттә, мондый әйтемнәр билгеле бер авыл эчендә генә файда​ланылганнар. Болар барысы да авылга нигез салучылар​ның Бәрәскә авылыннан ки​лүенә юнәлтә.
Байчыга авылында элек татарлар яшәгән. 1731 елда яңача чукындыру конторасы төзелә, 1740 елда патшабикә кул куйган яңа чукындыру указы барлыкка килә. Түбән Көектә яшәүче өлкәннәр сөй​ләвенчә, шушы чорларда чу​кынырга теләмәгән Байчыгада яшәүче татарлар Югары Бәрәскә, Түбән Көек һәм Югары Көек урыннарына кү​чеп утырганнар. Байчыгага урыслар күченеп утыртыла башлагач, чукындырылган татарлар гына түгел, яңа чу​кындырылган татарлар да бу авылдан күчеп бетә. Казан өязе язу кенәгәләрендә Көек елгасы буенда урнашкан Көек авылында крестьяннар, яңа чукындырылганнар яши дигән мәгълүмат бирелә. (Г. Саттаров. Татарстан АССРның антропотопонимнары, 1973, 202 бит). Көек авылының Түбән Көек авылы булу ихти​малы зур. Авыллар икәү бул​гач кына аеру өчен, "Көек" исеме алдына "Олы" һәм "Ке​че" сүзләре өстәү ихтияҗы туган.
Югары Көек авылындагы бер хуҗалыкның бәрәңге бакчасы башында карама үсә. Авыл халкы аны "җенле кара​ма" дип атый. Караманың тө​бендә чокыр бар. Картлар​ның сөйләвенчә, мәҗүси дин​дәге марилар шушы карама төбендә, дини йолалар вакы​тында хайван чалганнар. Авылдагы Мөхәммәтҗан нә​селе (кушаматы Моканай) чирмеш нәселеннән булган. Аларның бакча башында ур​маннан калган юан-юан чыр​шылар үсеп утырган. Мари кирәмәте булса кирәк. Болардан, Югары Көек авылы уры​нында элек марилар да яшә​гән, дигән нәтиҗә ясарга була. Бер өлеше татарлашкан, ә бер өлеше тагы да төньякка, урман эченәрәк күчеп киткән.
Алат, Бәрәзә, Бәрәскә, Күәм (алар белән бәйле Бай​чыга, Югары һәм Түбән Көек), Әйшияз һәм башка авылларның халкын формалашты​руда Алат нугайлары төп нә​селне тәшкил итә һәм аларга беркадәр мәҗүси чирмешләр дә кушылган. Ә Алатта яшәү​че нугайлар Казан ханлыгы чорында ханлыкның төньяк чикләрен саклаганнар. Урыс​лар Казанны алгач, нугайлар Ашыт буендагы төрле авыл​ларга таралганнар. ( Марсель Әхмәтжанов, "Татарстан"  журналы, № 3, 1997 ел ).

Югары Көек тирәсендә Җавыш дигән урын бар. Иске Мәңгәрдә, Күшәрдә торган Яуш морзаның җирләре Ашыт елгасы буйларында, Югары Көек янында да булган икән. Бу җирләр өчен документ 1648 елда патша админи​страциясе тарафыннан Ка​ныш Багыш улы Яушевка ка​баттан яңартылып бирелә. Бу вакытта әле Югары Көек бул​маган, ә Җавыш дигән урын​да урман гына үскән. ( Мар​сель Әхмәтжанов, "Татар​стан" журналы. № 8, 1996 ел. 72-76 битләр. "Олы Мәңгәр").

Татар кешесе үзенең җиде буынын белергә тиеш. Бу нәсел агачы шәҗәрә дип ата​ла. Шәҗәрәләргә карап авыл​га кемнең, кайчан нигез салу​ын белергә мөмкин. Түбән Көек авылында язып алынган берничә шәҗәрәнең үзәк сызыгын карап үтик. Абулатип — Сарбулат — Сарма​най — Габдерәшит — Вәли — Кадыйр — Кәрим — Нургали — Зәбир (1935 елда туган). Барысы 9 буын. Һәр буын ке​шесе уртача 30 ел яши дип алсак, барысы 270 ел. Нәсел агачындагы кешеләр олы бала булмыйча икенче, өченче... бала булырга да мөмкин. Шуңа күрә 30 ел. Бу 1695 елга туры килә. Улумбай — Сулумбай — Җантирәк — Бәшир — Сәлих — Әхмәтҗан — Сабирҗан — Фаяз — Рашат (1925 елда туган). Бу шәҗәрәдәге өлкән буын 1685 елга ту​ры килә. Хәзер Югары Көек​тәге шәҗәрәләрне карыйк. Көбәк — Морат — Гали — Габидулла — Вахит — Сәгъди — Низами — Хәйретдин — Равил (1932 елда туган) 1692 елга туры килә. Үбәк — Сәлим — Баязит — Вәлиулла — Габдулла — Галимулла — Габделхәй (1931 елда туган). Беренче буын 1751 елда туган. Ләкин шәҗәрәдәге өлкән буыннар күчеп килгән авылдан да булырга мөмкин.

Һәр ике авылда да бо​рынгы кабер ташлары юк. Кабер ташлары XIX гасырның беренче, икенче яртысына ка​рый. Тау ягыннан (Тәтеш ра​йоны) Түбән Көек авылына беренче мулла булып килгән Гафур вакытында авылда 25 хуҗалык була. Гафур мулла 1800-1810 еллар тирәсендә килгән булырга тиеш. 1565-1568 елларны урыс админи​страциясе Казан һәм Зөя өяз​ләрендәге авылларның исә​бен ала. Бу исемлектә Бәрәзә, Бәрәскә, Күәм, Әйшияз, Ата​мыш авыллары телгә алына, ә Югары һәм Түбән Көек авыл​лары исемлектә юк. (Е.И. Чер​нышев, Селения Казанского ханства, 1971). Шулай итеп, Түбән Көек авылына XVII гасыр ахырында, Югары Көек авылына XVIII гасыр башында нигез салынган дигән фи​кердә калабыз.

1859 елгы мәгълүматлар​га караганда, Югары Көектә 97 хуҗалык булып, 292 ир-ат, 313 хатын-кыз, ә Түбән Көектә 108 хуҗалык булып, 375 ир-ат, 350 хатын-кыз тор​ган. 1908 елда Югары Көектә 158 йорт булып, аларда 477 ир-ат, 489 хатын-кыз яшәгән. Бу вакытта авылда мәчет, во​лость идарәсе, өч кибет, җил тегермәне, тимерчелек була. Шушы ук елда Түбән Көектә 174 хуҗалыкта 487 хатын-кыз, 480 ир-ат гомер иткән. Авыл кешеләренә мәчет, мәд​рәсә, ике кибет, тимерчелек хезмәт иткән. Хәзер Түбән Көекнең 123 хуҗалыгында 401 кеше, ә Югары Көекнең 116 хуҗалыгында 324 кеше яши (1995 елның 1 январена). 

1878 елдан алып 1920 елга кадәр Күлле Киме волостеның үзәге, идарәсе Югары Көек авылында була. Әйләнә-тирәдәге 20 авыл кешесе, во​лость идарәсенә йомышлары булганда, Югары Көеккә килгәннәр. Революция алдыннан, 1917 елда Югары Көекнең 188 хуҗалыгында 1072 кеше, ә Түбән Көекнең 200 хуҗа​лыгында 1164 кеше яшәгән.
1930 елның язында Югары Көек авылында Ленин-2 исемендәге колхоз төзелә. 1936 елны колхозның исеме Каганович итеп үзгәртелә. 1954-1957 ел​ларда Киме колхозы белән берләшеп яшиләр. Шуннан соң бер елга якын мөс​тәкыйль "Татарстан" колхозы булып яшә​гәч, 1958 елны Тельман исемендәге кол​хозга кушыла.
1930 елның язында Түбән Көектә колхоз төзелә. Колхозга "Якты юл" исе​ме бирелә. 1935 елны колхозга Тельман исеме кушыла. 1993 елның 20 июнендә хуҗалыкка "Ашыт" исеме бирелә. 

Революциягә кадәр әледән-әле бу​лып торган көчле янгыннар авылларга зур зарар китергәннәр. Бу янгыннар ва​кытында кыйммәтле тарихи язмалар да янып юкка чыккан. 1875 елның  2 маенда Түбән Көекнең ярты өлеше янып бетә. 1906 елгы янгын нәтиҗәсендә Югары Көек авылының Киме тыкрыгына кадәр Югары очы янып көлгә әйләнә. Йөзгә якын хуҗалык, мәчет яна.
Көектә туган меңләгән кеше иле​безнең төрле төбәкләрендә — Уральскида, Оренбургта, Уралда, Урта Азиядә, Себердә, Татар​станның төрле төбәкләрендә яшәп ята​лар. Алар арасында исемнәре ил күлә​мендә танылган авылдашларыбыз да бар. 1919 елда Югары Көектә туган Бариев Нургали Бари улына 1966 елда Социа​листик Хезмәт Герое исеме бирелә. Нур​гали абый авылыбыз гына түгел, райо​ныбыз горурлыгы. Ул озак еллар Әтнәдә колхоз рәисе булып эшләде. Социа​листик Хезмәт Герое, Дәүләт премиясе лауреаты, 1929 елны туган Тахавиев Фә​рит Тахави улы да шушы авылдан. Ул Красноярск краенда урман кисүчеләр бригадасы бригадиры булып эшләп ла​еклы ялга чыкты. Авылдашым, химия фәннәре докторы, Нью-Йорк Фәннәр Академиясенең академигы Хисаметдинов Гыйльметдин Хисаметдин улы хәрби юнәлештә эшләүче күренекле галим. Та​тарстанның атказанган артисткасы Хә​дичә Гыйниятова, Татарстанның атка​занган мәдәният хезмәткәре журналист, газета редакторы Нурулла Гыйндуллин, Татарстанның атказанган юристы Юнис Каюмов, подполковник Җәләев Сәйфет​дин Югары Көектән. Югары Көектә ту​ган 60 тан артык кеше югары, 100 гә якын ке​ше махсус урта белемле.
Түбән Көектә туган Ногман Габделкәримов (1840-1918) революциягә ка​дәр үк Казанда күренекле беренче гильдия сәүдәгәр була. Ул 1916 елда капиталы 10 мең сумнан арткан Казандагы 56 татар бае арасына кергән. Үз акча​сына бик күп игелекле эшләр башкарган, мәчетләр һәм мәдрәсәләр төзеткән. Кызы Зәйнәп Хәсәния, кияве, Олы Әтнә егете Әхмәтгәрәй Хәсәни — танылган журналистлар, Габдулла Тукайның якын дуслары. Физика-математика фәннәре кандидаты Нәжмиев Хәйри, Россиянең атказанган ветеринария врачы Галимуллин Мәннәф, Россиянең атказанган авыл хуҗалыгы хезмәткәре, совхоз директоры Мөхәммәтшин Хашим, ТР адвокатлар коллегиясе әгъзасы, танылган юрист Яхина Зөбәйдә, Түбән Камадагы гимназия директоры Фазылҗанов Мөхтәр Түбән Көектә туганнар. Танылган шагыйрьләр Самат Шакир һәм Лена Шагыйрьҗан Түбән Көек мәктәбендә укы​ганнар. Кайда гына яшәсәләр дә, эшләсәләр дә көеклеләр авылдашларының йөзләренә кызыллык китермиләр, тырышып эшлиләр.
Габдуллаҗан Нигъмәтҗанов,

төбәк белгече.
